18-nji tema: Hakyky gazlar, suwuklyklar we gaty jisimler.
1. Faza we faza öwrülişikleri.
2. Hakyky gazlar. 

3. Wan-der-Walsyň deňlemesi.
Maddanyň fiziki häsiýetleri boýunça biri-birinden tapawutlanýan termo​dinamiki deňleşikli hallaryna faza diýilýär. Suwly ýapyk gapda iki hili faza bolýar. Biri suw, beýlekisi bolsa suw buglarynyň howa bilen garyndysydyr. Eger suwa bölejik buz oklaýsak, onda üç faza alarys. Bu ýerde buz suwuň gaty fazasydyr. Faza düşünjesini maddanyň agregat haly bilen garyşdyrmaly däldir. Şol bir agregat halyndada madda dürli modifikasiýalarda, diýmek dürli fazalarda bolup bilýär. Maddanyň bir fazadan beýle​ki faza geçmegine faza öwrülişigi diýilýär. Faza öwrülişigi maddanyň hil taýdan üýtgemegine getirýär. Gaty jisimiň suwuklyga we buga öwürülmegi ýa-da tersi​ne gaty jisimiň bir kristallik gurluşdan başga bir kristallik gurluşa geçmegi faza öwrülişiginiň mysalydyr. Faza öwrülişikleri iki hili bolup bilýär. Ýylylygy bölüp çykarmak ýa-da siňdirmek bilen bolup geçýän faza öwrülişiklerine birinji hilli faza öwrülişikleri diýilýär. Bugarma, ereme, kristallaşma we ş.m. oňa mysal bo​lup biler. Öwrülişik netijesinde çykarylýan ýa-da siňdirilýän ýylylyk mukdaryna faza öwrülişiginiň ýylylygy diýilýär. Birinji hilli faza öwrülişik entropiýanyň we göwrümiň üýtgemegi bilen hemişelik temperaturada bolup geçýär. Meselem, ere​me temperaturasynda gaty madda gyzmaklygyny bes edýär. Berlen ýylylyk muk​dary onuň kristallik gurluşyny bozmaklyga sarp bolýar. Tertipli kristallik gurluş bitertip ýagdaýa geçýär. Netijede entropiýa artýar. Kristallaşmada bolsa kristallik gurluşy emele getirmek üçin madda ýylylygy özüne siňdirýär. Ýylylyk bölüp çy​karmak we siňdirmek bilen bagly bolmadyk faza öwrülişigine ikilenji hilli faza öwrülişigi diýilýär. Bu öwrülişikde göwrüm we entropiýa üýtgewsiz galýar, ýyly​lyk sygymy çalt üýtgeýär. Maddalaryň degişli temperaturada ferromagnit haldan paramagnit hala geçmegi ikinji faza öwrülişiginiň mysalydyr. Pes temperaturalarda käbir maddalar aşageçiriji hala geçip, elektrik garşylygyny doly ýitirýärler. Köp fa​zaly sistemada şol bir wagtda termodinamiki deňagramlylykdaky fazalaryň bol​magyna fazalaryň deňagramlylygy diýilýär. Ýapyk gapda ýerleşen suw özüniň doýgun bugy bilen degişli şertlerde fazalaryň deňleşikli şertlerini ýüze çykarýar. Ereme temperaturasynda bir sistemany emele getirýän buz we suw hem fazalaryň deňleşikliliginiň mysalydyr. Dürli konsentrasiýaly garyşmaýan suwuklyklaryň bile​liginde hem fazalaryň deňleşikliligi bolýar. Suw bilen trietileniň garyndysy munuň mysalydyr.
Fazalaryň deňleşikliliginiň şerti Gibbsiň fazalar üçin düzgüni bilen kesgit​lenýär: K düzüjiden durýan maddada şol bir wagtda K + 2 – den köp deňleşikli faza bolup bilmeýär. Haly häsiýetlendirýän dürli parametrlere (T, p we ş.m.) baglylykda deňleşikli halyň geometrik şekillendirmesine hal diagrammasy diýilýär. Sistema diňe himiki taýdan arassa bir düzüjiden durýan bolsa faza agregat haly bilen gabat gelýär. Bu ýagdaý üçin hal diagrammasy p we T koordinatalarynda gurulýar (13.1-nji çyzgy). Diagrammada alnan islendik nokat basyşyň we temperaturanyň berlen bahasyndaky deňleşikli haly şekillendirýär.

